
Car leur amour pourroit mon mal oſter 

Contre vne deux ont grant force et moyen.
¶ Si mon ennuy perdoye pour leur plaiſir

Pour leur ennuy perdre ie doy auſſi 

Tout mon plaiſir, ſans point auoir mercy 

De cueur, de corps, damour ny de deſir. 
¶ Or ie le veulx, et ainſi le concluz 

Puys que ie voy leur mal intollerable,

Ie veulx le mien faire irremediable 

Et que de moy tout plaiſir ſoit forcluz. 
¶ Pleines dennuys ſont, que porter leur fault

Non pas pour moy, mais contre leur voulloir,

Moy de plaiſir, auquel pour mon deuoir

Hors de mon cueur ie foys faire le ſault.
Madame (helas) penſez lextremite 

La ou ie ſuis ayez pitie de moy,

Voyez mon mal, mon trouble, mon eſmoy,

Voyez amour, par amour lymitè.

